
Shri Janaki Stavaraja

શ્રીજાનકીસ્તવરાજઃ

શ્રીગણેશાય નમઃ॥
અથ મઙ્ગલાચરણમ્  ।
ૐ વક્રતુણ્ડમહાકાય કોટિસૂર્યસમપ્રભ ।
નિર્વિઘ્નં   કુરુ મે દેવ સર્વકાર્યેષુ સર્વદા॥ ૧॥
ૐસર્વરૂપમયીદેવી સર્વં દેવીમયં જગત્ ।
અતોઽહં વિશ્વરૂપં તાં નમામિ પરમેશ્વરીમ્॥ ૨॥
કદમ્બવનચારિણીં  મુનિકદમ્બકાદમ્બિનીં
નિતમ્બજિતભૂધરાં સુરનિતમ્બિનીસેવિતામ્ ।
નવામ્બુરુહલોચનામભિનવામ્બુદશ્યામલાં
ત્રિલોચનકુટુમ્બિનીં   ત્રિપુરસુન્દરીમાશ્રયે॥ ૩॥
અશેષસંસારવિહારહીનમાદિત્યગં પૂર્ણસુખાભિરામમ્ ।
સમસ્તસાક્ષિં  તમસઃ પરસ્તાન્નારાયણં વિષ્ણુમહં ભજામિ॥ ૪॥
યં શૈવાઃ સમુપાસતે શિવ ઇતિ બ્રહ્મેતિ વેદાન્તિનો
બૌદ્ધા બુદ્ધ ઇતિ પ્રમાણપટવઃ કર્તેતિ નૈયાયિકાઃ ।
અર્હન્નિત્યથ જૈનશાસનરતાઃ કર્તેતિ મીમાંસકાઃ
સોઽયં વો વિદધાતુ વાઞ્છિતફલં ત્રૈલોક્યનાથો હરિઃ॥ ૫॥
મૃત્યુઞ્જયાય રુદ્રાય નીલકણ્ઠાય શમ્ભવે ।
અમૃતેશાય શર્વાય મહાદેવાય તે નમઃ॥
ગુરુર્બ્રહ્મા ગુરુર્વિષ્ણુઃ   ગુરુર્દેવો મહેશ્વરઃ ।
ગુરુઃ સાક્ષાત્ પરબ્રહ્મ તસ્મૈ શ્રીગુરવે નમઃ॥ ૭॥
॥ ઇતિ મઙ્ગલાચરણમ્ ॥
શ્રીસીતારામચન્દ્રાભ્યાં નમઃ॥

શ્રીજાનકીસ્તવરાજઃ

અથ જાનકીસ્તવરાજઃ ।
તાં ધ્યાયે સ્તવરાજેન પ્રોક્તરૂપાં પરાત્પરામ્ ।
આહ્લાદિનીં  હરેઃકાઞ્ચિચ્છક્તિં  સાત્વતસેવિતામ્॥ ૧॥
શ્રુતિરુવાચ -

કીદૃશઃ સ્તવરાજોઽયં કેન પ્રોક્તઃ સુરેશ્વર ।
કથ્યતાં કૃપયા દેવ!જાનકીરૂપબોધકઃ॥ ૨॥
શ્રીસઙ્કર્ષણ ઉવાચ -

બ્રવીમિ સ્તવરાજં તે શ્રીશિવેન પ્રભાષિતમ્ ।
શ્રુતં શ્રીવક્ત્રતો દિવ્યં પાવનાનાં ચ પાવનમ્॥ ૩॥
ચકારારાધનં તસ્ય મન્ત્રરાજેન ભક્તિતઃ ।
કદાચિચ્છ્રીશિવોરૂપં  જ્ઞાતુમિચ્છુર્હરેઃ  પરમ્॥ ૪॥
દિવ્યવર્ષશતં વેદવિધિના વિધિવેદિના ।
જજાપ પરમં જાપ્યં રહસ્યે સ્થિતચેતસા॥ ૫॥
પ્રસન્નોભૂત્તદા દેવઃ શ્રીરામઃ કરુણાકરઃ ।
મન્ત્રારાધ્યેન રૂપેણ ભજનીયઃ સતાં પ્રભુઃ॥ ૬॥
શ્રીરામ ઉવાચ -

દ્રષ્ટુમિચ્છસિ  યદ્રૂપં મદીયં ભાવનાસ્પદમ્ ।
આહ્લાદિનીં  પરાં શક્તિં  સ્તૂયાઃ સાત્વતસમ્મતામ્॥ ૭॥
તદારાધ્યસ્તદારામસ્તદધીનસ્તયા વિના ।
તિષ્ઠામિ ન ક્ષણાં શમ્ભો ! જીવનં પરમં મમ॥ ૮॥
ઇત્યુક્ત્વા દેવદેવેશો વશીકરણમાત્મનઃ ।
પશ્યતસ્તસ્ય રૂપં સ્વમન્તર્ધાનં દધૌ પ્રભુઃ॥ ૯॥
શ્રુત્વારૂપં તદા શમ્ભુઃ તસ્યાઃ શ્રીહરિવક્ત્રતઃ ।
અચિન્તયત્સમાધાય મનઃ કારણમાત્મનઃ॥ ૧૦॥
અસ્ફુરત્કૃપયા તસ્ય રૂપં તસ્યાઃ પરાત્પરમ્ ।
દુર્નિરીક્ષ્યં   દુરારાધ્યં સાત્વતાં હૃદયઙ્ગમમ્ ॥ ૧૧॥
આશ્રયં સર્વલોકાનાં ધ્યેયં યોગિવિદાં તથા ।
આરાધ્યં મુનિમુખ્યાનાં સેવ્યં સંયમિનાં સતામ્॥ ૧૨॥

દૃષ્ટ્વાશ્ચર્યમયં સર્વ રૂપં તસ્યાઃ સુરેશ્વરઃં
તુષ્ટાવજાનકીં ભક્ત્યા મૂર્તિમતીં    પ્રભાવિનીમ્॥ ૧૩॥
સ્તુતિ પ્રારમ્ભઃ
ચરણારવિન્દ –
વન્દે વિદેહતનયાપદપુણ્ડરીકં
કૈશોરસૌરભસમાહૃતયોગિચિત્તમ્ ।
હન્તું ત્રિતાપમનિશં મુનિહંસસેવ્યં
સન્માનસાલિપરિપીતપરાગપુઞ્જમ્॥ ૧૪॥
ચરણતલ –

પાદસ્ય યાવકરસેન તલં સુરક્તં
સૌભાગ્યભાજનમિદં હિ પરં જનાનામ્ ।
યુક્તીકૃતં સુભજતાં તવ દેવિ નિત્યં
દત્તાશ્રયં સુમનસાં મનસાનુરાગમ્॥ ૧૫॥
અઙ્ગુલી  –
પાદઙ્ગુલીનખરુચિસ્તવ  દેવિરમ્યા
યોગીન્દ્રવૃન્દમનસા વિશદા વિભાવ્યા ।
ત્રૈતાપ ક્લાન્ત્યુપશમાય શશાઙ્કકાન્તિ
દોષેણ કિં  સમુપયાતિ તુલાં યુતા સા॥ ૧૬॥
નૂપુર –
મઞ્જીર ધીરનિનદં કલહંસકાલી
હાસાય સા ભવતિ ભાવયતિ ત્વદીયમ્ ।
કિઞ્ચાયરં રસિકમૌલિમનો નિયન્તું
દૃષ્ટં મયા પરમકૌશલમત્ર તસ્ય॥ ૧૭॥
ગુલ્ફ –
સિદ્ધીશબુદ્ધિવરરઞ્જનગૂઢગુલ્ફૌ
પાદારવિન્દયુગલૌ જનતાપવર્ગૌ ।
વિન્દન્તિ તે ત્રિભુવનેશ્વરિ! ભાવસિદ્ધિં
ધ્યાયન્તિ યે નિખિલ સૌભગભાનુભાજૌ॥ ૧૮॥
શ્રીચરણ –

હેમાભિવર્દ્ધિતવિભૂષણભૂષિતન્તે 

ત્રૈલોક્યતેજ ઇવ મઞ્જુલ-પુઞ્જભૂતમ્ ।
ભાવામિ સુન્દરિ પદં સરસીરુહાભં
ભીતાભયપ્રદમનન્તમનોભિધ્યેયમ્॥ ૧૯॥
નિતમ્બ –

ચક્રાભહારિસુનિતમ્બયુગં ભવત્યઃ
ધ્યેયં સુધીભિરનિશં રસનાભિષક્તમ્ ।
ધ્યાનાસ્પદં રઘુપતેર્મનસો મુનીનાં
ભાવૈકગમ્યમમરેશનતાઙ્ઘ્રિપદ્મે ॥ ૨૦॥
કટિ –
કૌશેય વસ્ત્ર પરિણદ્ધમલઙ્કૃતં તે
કાર્તસ્વરાશનિમણિ પ્રવરપ્રવેકૈઃ  ।
રત્નોત્તમૈ રસનયા ગ્રહકાન્તિમદ્ભિ-
ર્ભાસ્વન્તિ નિર્મિતતયા   સ્વધિયન્તિ મધ્યમ્॥ ૨૧॥
ઉદર –
અશ્વત્થપત્રનિભમમ્બ ધિયોદરન્તે
ભવ્યં ભવાબ્ધિતરિકેવલકાલનાશે ।
ભૂયો ન ભાવિ જનનીજઠરેનિવાસ-
સ્તેષાં મનો ધરણિજેઽત્ર સુલગ્નમાસીત્॥ ૨૨॥
નાભિ –

નાભીહૃદં હરિમનઃ કરિણઃ કૃશાંશો
પુષ્ટિપ્રદં પ્રચલિતં ત્રિવલીતરઙ્ગમ્  ।
રાજીસુશૈવલનિભં ભ્રમિભૂતરોમ્ણાં
શાન્ત્યૈ તવ ત્રિતપતામતિભાવયામઃ॥ ૨૩॥
વક્ષોજ –

નીલાભકઞ્ચુકમણીન્દ્રસમૂહનિષ્કૈ-
ર્વક્ષોજયુગ્મમતિતુઙ્ગમલઙ્કૃતન્તે  ।
હારૈર્મનોહરતરૈસ્તરુણિ! ક્ષિતીજે!
સૌન્દર્યવારિનિધિવારિતરઙ્ગસઙ્ગમ્  ॥ ૨૪॥
બાહુ –
બાહૂમૃણાલમદખણ્ડનપણ્ડિતૌ  તે

ભીતાભયપ્રદવદાન્યતમૌ જનાનામ્ ।
રુક્માઙ્ગદાઙ્કિત -વિટઙ્કિતમુદ્રિકૌ તૌ
હૈરણ્યકઙ્કણધૃતાવલયૌ ભજામઃ॥ ૨૫॥
કણ્ઠ –
કણ્ઠં કપોત-તરુણીગલકાન્તિમોષં
ભૂષૈરનેકવિધભૂષિત-મમ્બ તુભ્યમ્ ।
ધ્યાયેમ માનસવિશુદ્ધિકૃતે કપાલો
યોગીન્દ્રભાવિતપદે શમદે શરણ્યે॥ ૨૬॥
મુખમણ્ડલ –

વક્ત્રેન્દુમિન્દુચયખણ્ડિતમણ્ડિતાંશુ
ખણ્ડાંશપણ્ડિતમનઃ પરિદણ્ડિતાશમ્ ।
સન્માનસાબ્જમુદિતદ્યુતિદં વરેણ્યં
રામાક્ષિતારકચકોરમહં ભજે તે॥ ૨૭॥
મુખ –

તામ્બૂલરાગપરિરઞ્જિતદન્તપઙ્ક્તિ
પ્રદ્યોતિતાધરમધઃ કૃતબિમ્બરાગમ્ ।
ઈષત્સ્મિતદ્યુતિકટાક્ષવિકાશિતાશં
વક્ત્રં પરેશનયનાસ્પદમાભજે તે॥ ૨૮॥
નકબેસર –
નાસાગ્રમૌક્તિકફલં ફલદં પરેશે
ધ્યાયન્તિ યે ચ નિજજાડ્યવિનાશહેતો ।
ત્રૈલોક્યનિર્મલપદં સુમુખં ત્વદીયં var સુખદં ત્વદીયં
સ્વેચ્છાભિકાઙ્ક્ષિણ ઇદં બહુસો રસજ્ઞાઃ॥ ૨૯॥
નેત્ર –

જ્ઞાનં નિરઞ્જનમિદં વિવદન્તિ યે તે
મુહ્યન્તિ સૂરિનિવહાસ્તરુણીકટાક્ષૈઃ ।
નાલોકયન્તિ નિતરાં તવ દેવિતાવદ્
દીર્ઘાયુષાક્ષિયુગમઞ્જનરઞ્જિતં તે॥ ૩૦॥
ભૌહેં –
ભ્રૂવલ્લરીવિલસિતં જગદાહુરીશે

વ્યાસાદયો મુનિવરાસ્તુત એવ નિત્યમ્ ।
નાશાય તસ્ય તરુણીતિલકે ત્વદીયા
પાશીકૃતા હરિમનોમૃગબન્ધનાય॥ ૩૧॥
ભાલ –

ભાલં વિશાલમતિસૌભગભાજનં તે
સિન્દૂરવિન્દુરુચિરદ્યુતિદીપ્તિમન્તમ્ ।
પિણ્ડીકૃતઃકિમુતરાગ ઇતીવ તસ્મિન્
પ્રદ્યોતતે જનનિ જાગતજન્મભાજામ્॥ ૩૨॥
કર્ણ –
આદર્શવર્તુલકપોલવિલોલલોલં
કર્ણાવતંસ યુગલં જનજાડ્યનાશમ્ ।
સૂર્યાદિકાન્તિહરમાશ્રયમોજસાન્તે
તીવ્રં ધિયા ધરણિજે સ્વધિયન્તિ ધીરાઃ॥ ૩૩॥
કર્ણફૂલ –

કાલોવિભેતિ જગતામતિભક્ષકસ્તે
જૈવાતૃકો ભવદસીમગુણો યતો સૌ ।
સર્વાતિવલ્લભતયા ભજનીય રૂપે
મન્યામહે હરિરિતિ શ્રુતિભૂષસારમ્॥ ૩૪॥
કેશપાશ –

સીમન્તમમ્બતવ સુન્દરતાતિસીમં
મુક્તાવિભૂષિતમલં સમભાગભાજમ્ ।
નિઃસીમતાપદકૃતે યતયો યતન્તિ
જાનીમહે મહિતવન્દિતસીમમૂર્તે॥ ૩૫॥
વેણી –
કાલાહિભીતિભજતામહિભોગભિન્ના
પાયાત્પરેશ્વરિ સતામવતી સદાનઃ ।
એણીદૃશસ્તવ વિશાલતરા નુવેણી
દર્ભાગ્રભાગસદૃશી સુદૃશાં ત્રિલોક્યાઃ॥ ૩૬॥ var વિલોક્યાઃ

સાડી –
સાટીસુસૂક્ષ્મતરાતિગતાતિ નીલા

સૌવર્ણસૂત્ર કલિતા કૃપયાવૃતાતે ।
ભર્તુઃસ્વરૂપમનુભાવયતાં જનાનાં
પ્રીત્યૈ કરોષિ પરદેવિ યદાપિધાનમ્॥ ૩૭॥
સ્વરૂપવર્ણ વર્ણન –

પારે ગિરાં ગુણનિધે! શ્રુતયો વદન્તિ
રૂપં ત્વદીયમપરં મનસોપ્યગમ્યમ્ ।
સાક્ષાત્ કથં સરસિજાક્ષિ ભવેદૃતે તે
બુદ્ધૌ કૃપામનુ કૃશોદરિ માદૃશાં તત્॥ ૩૮॥
કિં  ચિત્રમત્ર જનનિ! પ્રભયા પ્રકાશ્યં
વિશ્વં વદન્તિ મુનયસ્તવ દેવિ! દેવાઃ ।
જાતાશ્રયસ્ત્રિભુવનૈર્ગુણતોભિવન્દ્ય-
સ્ત્રાણાદિકર્મ વિભવં પરમસ્ય યસ્યાઃ॥ ૩૯॥
વેદાસ્તવામ્બ! વિવદન્તિ નિજસ્વરૂપં
નિત્યાનુભૂતિભવભાવપરાઃ પરેશૈઃ ।
નિર્ણેતુમદ્ય યતયસ્તપસા યતન્તે
બોધાય પાદસરસીરુહયુગ્મભૃઙ્ગાઃ ॥ ૪૦॥
જાતં ત્વદેવ નિતરાં જગતાં નિદાનં
મન્યામહે તદિદમમ્બ! કૃતં શ્રુતીનામ્ ।
સર્વં યતઃ ખલુ વિચેષ્ટિતમાશુ શક્તેઃ
કાર્યં હિ કારણગુણાનવલમ્બ વિદ્યાત્॥ ૪૧॥
જાનીમહે જનનિ! તે નયનારવિન્દ-
સ્યોન્મીલનેઽજનિ જગત્ ક્ષયસ્તન્નિમીલાત્ । var ક્ષયતાન્નિમીલાત્
વૈષમ્યશૂન્યસમતાં સમુપાગતે ય-
ત્સ્યાદસ્ય પાલનમસંશયમસ્ય નૂનમ્॥ ૪૨॥
જ્ઞાતન્ત્વદીયમપરં ચરિતં વિશાલં
ભાવં ભવે નનુનિજે પ્રકટીકરોષિ ।
પ્રેમ્ણૈવ તૈઃ પ્રથમતઃ પરમાનુભાવં
ભાવ્યં પદાબ્જમનિશં સ્વજનૈરતસ્તે॥ ૪૩॥
યેષામદઃ પરમવસ્તુ ચ તજ્જનાનાં
પ્રદ્યોતતે જનકજાચરણારવિન્દમ્ ।

સર્વંસમીક્ષ્ય ઇહ કર્મમનોવચોભિ-
ર્બ્રહ્મસ્વરૂપમતિદુર્લભતાનુસેવ્યમ્॥ ૪૪॥
કિં  દુર્લભં ચરણપઙ્કજસેવયા તે
પૂર્ણારમન્તિ રમણી યતયા ત્રિલોક્યામ્ ।
વસ્તુપ્રકાશવિશદં હૃદયે ત્વદીયં
તેષામહો કિમુત સાધનકોટિયત્નૈઃ॥ ૪૫॥
ધન્યાસ્ત એવ તવ દેવિ પદારવિન્દં
સ્યન્દાયમાનમકરન્દમહર્નિશં   યે ।
ભૃઙ્ગાયમાનમનસો  નિતરાં ભજન્તે
ભાવાવબોધનિપુણાઃ પરદેવતાયાઃ॥ ૪૬॥
પાદાબ્જરાગપરિરઞ્જિતચિત્તભૃઙ્ગો
યેષાં સમીક્ષ્ય ઇહ જાતમિદં સ્વરૂપમ્ ।
તેષાં ન કિં  પ્રવદતે પરિતો વરિષ્ઠં
સાધ્યં ભવેદિહ પરત્ર ન કિઞ્ચિદન્યત્॥ ૪૭॥
ચુમ્બન્તિ ચિદ્ઘનમહોમકરન્દમસ્યા
દેવૈર્મુનીન્દ્રનિચયૈરતિ દુર્લભં તે ।
પાદાબ્જયોરતિવિકાશવિલાસબોધ-
ર્સ્યાદેવ દેવિ તવકાન્તનિજસ્વરૂપે॥ ૪૮॥
યાવન્ન તે સરસિજદ્યુતિહારિપાદે
નસ્યાદ્રતિસ્તરુનવાઙ્કુરખણ્ડિતાશે
તાવત્કથં તરુણમૌલિમણે જનાનાં
જ્ઞાનં દૃઢં ભવતિ ભામિનિ રામરૂપે॥ ૪૯॥
સાક્ષાત્તપોવ્રતયમૈર્નિયમૈઃ   સમીહે
કર્તુઙ્કૃપામૃતમિહ પ્રસભં સ્વરૂપમ્ ।
નાથસ્યતે શ્રુતિવચો વિષયંકથંસ્યા-
ન્મૂઢોવૃથોત્સૃજતિ દેવિ સુખાન્યમૂનિ॥ ૫૦॥
યોગાધિરૂઢમુનયો હરિપાદપદ્મે
ધ્યાયન્તિ યે ચરણપઙ્કજયુગ્મમન્તઃ ।
વાઞ્છન્તિ વિઘ્નશતતોપ્યનિવાર્યમાણાં
ભક્તિં  ભવાબ્ધિતરણાય કૃપાપયોધે॥ ૫૧॥

ચાર્વઙ્ગિતે  ચરણચારણવન્દિસઙ્ગં  var ચાર્વઙ્કિતે
મહ્યં વિદેહ તનયે પરિદેહિ નાન્યમ્ ।
યાચેવરં વરવિદાં વરદે ભવત્યા
યેનામુના તવ ધવે મમ રઞ્જના સ્યાત્॥ ૫૨॥
યાચેઽહમમ્બ રઘુનન્દનમૂર્તિભાવં 
સાર્દ્ધં ત્વયાતિદૃઢ મઞ્જલિનાવિશેષમ્ ।
ત્વં દેહિ વેત્તૃવરદે મુનિસઙ્ઘમુખ્યા -
મન્યન્તિવલ્લભતરાં સ્વપતેભવન્તીમ્॥ ૫૩॥
ઉપસંહાર –
એવંસ્તુત્વા પરં રૂપં જાનક્યા જાડ્યનાશનમ્ ।
ઉપારરામ શાન્તાત્મા યોગેશ્વરઃ સદાશિવઃ॥ ૫૪॥
નિરીક્ષ્ય તન્મુખામ્ભોજં ભાવયન્ રૂપમદ્ભુતમ્ ।
કાઙ્ક્ષં સ્તસ્યાઃ પરાં ભક્તિં  પાદપઙ્કજયોર્દૃઢામ્॥ ૫૫॥
ઉવાચ તં વરારોહા જાનકી ભક્તવત્સલા ।
એવમસ્તુ મહાદેવ યત્ત્વયોક્તં ચ નાન્યથા॥ ૫૬॥
અન્યત્તે કાઙ્ક્ષિતં બ્રૂહિ દાસ્યામિ દેવદુર્લભમ્ ।
સત્યામ્મયિકૃપોન્મુખ્યાં ન કિઞ્ચિન્તસ્યદુર્લભમ્॥ ૫૭॥
પ્રસન્નવદનાં દૃષ્ટ્વા સોઽપિ દેવશિરોમણિઃ ।
યયાચે વરમાત્મીયં રહસ્યં ભાવબોધકઃ॥ ૫૮॥
પ્રાદાત્તસ્મૈ વદાન્યા સા યદ્યન્મનસિકાઙ્ક્ષિતમ્ ।
વરં-વરેશ્વરી સાક્ષાત્પુનરુવાચ સા હિતમ્॥ ૫૯॥
અયં પવિત્રમૌલિર્મે સ્તવરાજઃ ત્વયાશિવ ।
પ્રકાશિતોતિગોપ્યોઽપિ મત્પ્રસાદાત્સુરોત્તમ॥ ૬૦॥
ફલશ્રુતિ નિષ્કામ –

યઃ પઠેદિમમગ્રે મે પૂજાકાલે પ્રયત્નતઃ ।
તસ્યેહામુત્ર કિઞ્ચિન્ન વસ્તુસ્યાદ્દૃગગોચરમ્ ॥ ૬૧॥
ફલશ્રુતિ સકામ –

ધનં ધાન્યં યશઃ પુત્રાનૈશ્વર્યમતિમાનુષમ્ ।

પ્રાપ્યેહામોદતે ભૂયો મત્પદં તદ્વ્રજેત્સહ॥ ૬૨॥
યદ્યલ્લોકોત્તરં વસ્તુ ત્રિષુલોકેષુ દૃશ્યતે ।
તત્સર્વમસ્ય પાઠેન પ્રાપ્નુયાદ્ભુવિમાનવઃ॥ ૬૩॥
આજ્ઞા –
ઇદં મે પરમૈકાન્તં રહસ્યં સુરસત્તમ ।
ન પ્રકાશ્યં ત્વયા શમ્ભો શઠાય ભાવદ્વેષિણે॥ ૬૪॥
ભક્તિર્યસ્યાતિદેવેશે સર્વૈશ્વર્યે તથા મયિ ।
ગુરૌસર્વાત્મ ભાવેન વિદ્યતેભક્તિરુત્તમા॥ ૬૫॥
તસ્મૈ દેયં ત્વયા શમ્ભો ભાવનાર્દ્રહૃદે ગુરૌ ।
સર્વભૂતહિતાર્થાય શાન્તાય સૌમ્યમૂર્તયે॥ ૬૬॥
ઇત્યુક્ત્વા ભાવનામૂર્તિઃ   સીતા જનકનન્દિની ।
કૃપાપાત્રાય તસ્મૈ સા પુનઃ પ્રાદાદ્વરાન્તરમ્॥ ૬૭॥
સર્વદુઃખપ્રશમનં જાનક્યાસ્તુ પ્રસાદતઃ॥ ૬૮॥
॥ ઇતિ શ્રીમદગસ્ત્યસંહિતાન્તર્ગતઃ પરમરહસ્યઃ
શ્રીજાનકીસ્તવરાજઃ સમ્પૂર્ણઃ॥
ઇતિ શુભમ્॥

The individual bodily description in the verses is

given in Hindi for reference.

